POTAJIARENAK (Bilintx)

Egunaren izena

ez dakit nola zan

baina seinalagarri

partidu bat bazan

pelotan jokatzeko 

Oiartzungo plazan

nahi dut nere orduko

gertaera esan

hurrengoan beste bat

eskarmenta dezan

Partidua jokatzez

bukatu zenian

ostatura joan nintzan

zuzen-zuzenian

ma(ha)iera jana ekartzen

hasi zirenian

apaiz bat zerbitzen zan

aurren-aurrenian

makina bat sartu zan 

haren barrenian

Zintzur ona zuela

klaru sinaliak

eman zituen apaiz

barbantzu zaliak

dozenaka tragatzen 

zituen aliak

maskatu ere gabe 

tripazain jaliak

halako aisa nola

antxua baliak




Tragatutzen zituen

ihar ta heziak

ez ziran haren dina

zetozen klasiak

ekarri orduko zeuzkan

tripara pasiak

kortesia gabeko

txapela luziak

harek nahikoa janda

ni berriz gosiak

Nere ditxa guziak

balute ajia

noski naiz Jaungoikoak 

a(ha)ztutzat lajia

gosiak egin nuen 

hango biajia

kulpa duenarentzat 

daukat korajia

apaiz batek jan zuen 

nire potajia

Geroztik ostatuan 

sartu ordurako

galdera egin gabe 

ez det nik lagako

egun hartan apaizak

ote den harako

ez apaiz jaun guziak

igual diralako

baizik batek beldurra

sartu zidalako

KANTATZERA NIHOA (Kaxiano)

Kantatzera nihoa 

neska mutilari

batez ere urtetan

aurreratuari

ez bazaizu gustatzen

bakardade hori

laguna eskaiozu

San Antoniori

Itxaropena eman

zeure buruari

santuak egingo du

hainbeste mirari

eskeinitzerakoan

hiru meza sari

laguna eskaiozu

San Antoniori


Bakardadean triste

bizi den ugari

alaitutzagatik

ari naiz kantari

esaten diot triste 

aurkitzen danari

laguna eskaiozu 

San Antoniori

Iritsi bada zure

eztai egun hori

agur egin diozu

bakardadeari

bisitatxo bat egin

bai Urkiolari

eskerrak ematera

San Antoniori

LAGUNDURIKAN DANOI (Pello Mari Otaño)

Lagundurikan danoi

gugatik hil zanak

seme hazi zaitugu

aitak eta amak

beti zure gidari

izandu garanak

orain gurutze honen 

oinetan esanak

ondo gogoan hartu

behaituzu danak

Zu Ameriketara 

joatea hemendik

jaunak hala nahi badu

zer egingo dut nik

han ez duzu izango 

aitik eta amik

baina etzera galduko 

noranahi joanik

ez bazaizu a(ha)ztutzen 

gaur hemen entzunik

Gorde zazu buruan

eta bihotzean

aitak zer esan zizun

haruntz abiatzean

bitarteko harturik 

jesus gurutzean

jainkoa eta aita-amak

batek ahaztutzean

ez leike ondo izan

denbora luzean

Ez nizuke utziko

joaten egietan

gure erlijioa

ez balitz han bertan

iritsiko baitzera

hain urrutietan

herri ta elizarik 

ez dan tokietan

oroi zaitez jainkoaz

leku guztietan

Seme izan goguan

zure gurasuak

eta uzten dituzu

senide gaixuak

jaia zinan tokiko

mendi ta basuak

euskarazko otoitzak 

edo errezuak

erakutsiak zuri 

amatxo gaixuak

Iritsi da ordua 

joan behar duzuna

badakizu aitan ta ama

hemen dauzkazula

ez dezazula a(ha)ztu

gaur hemen entzuna

hitz baterako hau da

eskatzen zaizuna

izan zaite nonhai ta

beti euskalduna

AMODIOA GAUZA TRISTEA (Fernando Aire “Xalbador”)

Amodioa gauza tristea

bihotze(a)n higatzailea

guziz enea bezala bada

esperantzarik gabea

gizonarentzat hau baino malur

handiagorik badea

ikusten eta ezin eskura

maitatzen duen lorea

hunela bizi baino aunitzez

hobe litaike hiltzea

O! Jainko ona sendako bada

egin nauzu hain maluros

begien bistan izar eder bat

ezarri dautazulakotz

ikus orduko maite nuena

nik ditudan indar oroz

harek ordainez ez du enetzat

ez begi eta ez bihotz

nehoiz ikusi izan ez banu

hobeko nuen ondikotz

Oi ene maite ezin ukano

zoin zaren xarmengarria

maite dut zure begitartea

maite zure boz eztia

halaber zure irri gozoa

zure izaite guztia

zuretzat baizik ez dut begirik

zare ene iguzkia

gau eta egun zure pentsatzen 

deramat ene bizia




Martxoko hormak galduko duen

lore pollit goiztiarra

ta ekartzerak bortxatua den

haizeak hautsi abarra

ene bihotza ez ditaikea

gauza horier konpara

neoiz enea ez da izanen

maitatzen nuen izarra

hortaz oroituz maiz etortzen zaut

nigarra begietara

Aitortzen dauzut ene maitea

goiz aski banekiela

ezit daizkela enea izan

bertze batentzat zinela

baina hala ere maitatu zaitut

ez baineka bertzela

ene bihotza bizi naizena

izanen zaizu fidela

zuretzan bizi ez bainitake

zuretzat hil nadiela

ZERU ALTUAN ZEGOEN JAUNAK (Xabier Lete)

Zeru altuan zegoen jaunak

egina zuen mundua

sei egunetan izerdi patsez

moldatu eta ondua

zazpigarrenez deskantsatzea 

atera zuen kontua

izadiaren igeltserua 

ez zen batere tontua

Perfekziozko obra haretan 

laster sortu zen nahaspila

Adan maltzurra abiatzen da 

sagar errearen bila

lehendabiziko askatu zuen 

gerrikoaren hebila

Eba ikaraz zegoen baina 

pekaturako abila

Sagarra koskaz irentsi orduko

hor entzuten da kondena

hartu nahi huke baratz hontako

fruta gozo ta onena

hoa kanpora lotsagabea

eta pagazak ogena

eskulanaren beharra zagok

ematen diat ordena

Adan badoa triste ta mutu

paradisua galduta

Bilbo aldera ailegatzen da

gaueko trena hartuta

haurrak negarrez ikusten ditu

andrea haserretuta

Altos Hornosen peoi sartzen da 

kontratua firmatuta




Gertatutako deskalabruak

mingosten diozka gozuak

eta gainera pagatu behar

piso txar baten plazuak

komodidade handirik ez du 

proletario auzuak

eta bizkiak erditzen ditu

bere emazte gaixuak

Hori bakarra behar genian

dio amorru bizitan

baino aguro agertzen zaio

adiskide bat bisitan

hiru bat orduz mintzatzen dira

leihuak erdi itxitan

karneta ere eskeintzen dio 

biharamuneko zitan

Handik aurrera Adan jartzen da

su ta gar kausaren alde

folleto batzuk eman diozkate

hutsaren truke debalde

Marx eta Lenin irakur ditzan

gehiegi nekatu gabe

hiru astean egiten zaigu 

xede berri baten jabe

Eta horrela bihurtzen dira

teologiak programa

nolabaitean arindu nahirik

gizonak daraman zama

ez baldin badu guztiz galdu nahi

nahiko eskas duen fama

mosu aldera itzul liteke 

Erromako eliz ama

AITA IZENA KANTA BEHARRA (Xabier Amuriza)

Aita izena kanta beharrak

jarri dit bihotza bero

aukera eder hau izango zenik

ez nuen hemen espero

preso nengoen Zamoran eta

han gelditu ia ero

joan nintzen ta bertan nengola

aita hil zitzaidan gero

nahiago nuke edozer baino

hemen bizirik balego

Aita nuen nik umoretsua

inoiz geza ta gazia

harek agertu zidan bidea

baitzen bertsoz ikasia

oi ene aita nire lagunak

ere aurrera doaz ia

baina zugandik hartua baitut

bertsotarako grazia

nik egingo duk arbola handi

zuk emandako hazia




Gai hau kolpera jarriko zenik

ia ametsa dirudi

baserri hartan izan genuen

hainbat harri eta euri

zu aita zinen hain on niretzat

ez gogorra baizik guri

Euskal Herria nola dagoen

orain Donostin ageri

niri jotako txalo guztiak

bidaltzen dizkizut zuri

KANTORE BERRI XARMANT BATZUEK (Bordel)

Kantore berri xarmant batzuek

hastera noa kantatzen

inorant denik baldin badago

guztiek jakin dezaten

guztiek badakizue badela

izar eder bat Luzaiden 

eztitasunez betea da ta

guztiak ditu xarmatzen

Udaberriak nola dakartzan

ondorio aberatsak

amodioak ernetzen ditu

bihotzetan esperantzak

sarri momentu goxoak eta

tarteko une garratzak

horiek dira maitasunaren

loreak eta arantzak


Denak berdinak ez garelako

joera diferenteak

ditugu eta hartatik datoz

nahigabearen nekeak

lan arazoak etxeko kezkak

kanpoko lagun arteak

sufrimentua berekin dator

elkar maite izateak

Maitemintzeak polit izanik

bere iraupen goxoa

azkenerako bihur daiteke

bientzako arazoa

nahiz ta askotan ilusioa

bilakatu frakasoa

sentimentuek merezi dute

gure sinismen osoa

XENPELAR ETA MUSARRO

Xenpelar:

Haizak hi mutil mainontzi

nagusiari goraintzi

ez al hakiken hor pipa hartzia

etzela lizentzi

jenio txar ho(r)iek utzi

bestela hezurrak hautsi

gizalegia nola behar den

ezin erakutsi

Musarro:

Nik badet gizalegia 

Prantxiskuk baino hobia

beste tatxarik ez zait arkitzen

arlote pobria

nik genioa noblia

kortesi paregabia

neri hezurrak hausteko nun dek

abilidadia


Xenpelar:

Ziri bat sartu dit neri

orain bestia berari

abilidade gutxi duela

ez esan inori

azala dadukat lori

momirik ez duk agiri

hezu iharra hausten zaila duk

bazekiat hori

Musarro:

Kunplitzik nere ordenak

ez dik kalterik barrenak

bestela porra egingo ditek

abitzen daudenak

nik nondik daukat kemena

menderatzeko gaienak

hezur iharrak hautsitzen dizkik

indarra duenak

XARMANGARRIA ZIRA (Herrikoia)

Xarmangarria zira

eder eta gazte

ene bihotzak ez du

zu baizikan maite

beste zenbait bezala

ote zera libre

zurekin ezkontzeaz

dudarik ez nuke

Txuri-gorria zira

arrosa bezala

poetak ez dirade 

mintzo ola-ola

araberan bazenu 

gorputza horrela

iduriko zenuke 

zeruko izarra

Oi maitea zatozkit

plazer duzunean

inork ikusi gabe

ilunabarrean

lagun bat badukezu

joateko bidean

hark ez harrien zaitu

trankil bihotzean

Plazer eginen duzu

ixiltzen bazira

haur inorantak hola

tronpatzen baitira

ez da neretzat ina

holako segida

bestalde zure baitan

ez naiteke fida

Adio beraz orain

ene arraroa

hori dela medio

herritik banoa

bihotza triste eta

petxuan gogoa

beti jarraikiren zait 

zure amodioa

AITORREN HIZKUNTZA ZAHARRA (Andonegi)

Aitorren hizkuntza zaharra

nahi dugu zabaldu

munduaren aurrean

gizonki azaldu

baldin gure zainetan

odolik badegu

euskaldunok euskeraz

hitz egin behar dugu

Etsaiak aurka dabiltz

euskerarengatik

lehen orain eta beti

guztiz aspalditik

lurperatu nahirikan

aintzina-aintzinatik

ez dute hori lortuko 

inungo aldetik

Zein hizkuntza ederra 

euskara guria

inon ez dut aurkitzen

beste bat hobia

usain gozodun hizkuntza

txukun ta argia

biraorikan ez duen

hizketa garbia


Euskara galdutzeko 

ez dago beldurrik

munduak ez da sortu

hortako indarrik

sasi-jakintsu asko

dabiltz galdu nahirik

asmo txar horiek guztiak

dirade alferrik

Gora euskare gurea 

zoragarriena

euskaldunen artean

maitagarriena

munduak sortu zenik

hizkuntzik zaharrena

gora ta gora euskaldunak

eta gure euskera !

ASTOA IKUSI NUEN (Joxean Ormazabal)

Astoa ikusi nuen

betraurrekoekin

buruan txapela ta 

gabardinarekin

ile luzea eta

bibotearekin

hizketan egon nintzen

atzo berarekin

Astoak esan zidak

triste zegoela

oso zatarra zela

bere ikastola

berak gure gelara 

etorri nahi zulea

gure artean ondo

konponduko zela

Baietz esan nion nik

lasi etortzeko

arkatza eta bloka

dendan erosteko

astoa izan arren

trankin egoteko

asko ikasi eta 

txintxo portatzeko


Astoa etorri zen 

hurrengo goizean

jantzi polit bat zeukan

jantzirik soinean

maixuak esan zion 

eseri lurrean

astotxo ez baitzara

kabitzen ma(ha)iean

Hondartzako eguna 

iritsi zenean

astoa portero ta

denak futbolean

baloi batek jo zuen

astoa buruan

lurrera erori zen

hiltzeko zorian

Azkar deitu zioten

sendagileari

baita donostiako 

anbulantziari

orain klinikan dagon

asto gaixoari

esan nahi nioke

lehen baitle(he)n etorri

PROPORTZIO BAT IZANDU NUEN (Txirrita)

Misiolari baten moduan

joan dan lau hilabetean

nabil ejenplo onak ematen

inozentien tartean

txorakeria ibili ginen 

sasoi genduan artean

ailegatu naiz hirurugeita

hamabigarren urtean

zer lastima da ezkondu gabe

sartu beharra lurpean

Proportzio bat izandu nuen

erdi za(ha)rtuta gero (e)re

neskatxa batek “txirrita biok

esposatuko gerade

ditudan gauzak eta diruak 

zutzat izango dirade

edo bestela azken finean

benetan hilko zerade

guraso za(ha)rren mugimendua”

nola den ikasi gabe


Esan bezala neskatxa horrek

eman zidan albistea

errespuesta aditu arte

larri egon zen tristea

“alde batera pena hartzen det

zu modu hontan uztea

baina zahartu naiz ez da posible

lan horietan hastea

borondatea estimatzen det

eskerrikasko gaztea”

Mutil-za(ha)r eta neska-za(ha)r asko

gelditu ginaden baina

gure parteak eta gehiago

badago zeinek egina

sortzen ditugun labore puskak

aise gastatzeko dina

hogei pezeta anega artoa

lau duro ta erdi irina

berrogeitaino iritsiko zen

denok ezkondu bagina

IRIARENA (Herrikoia)

Sekulan ez da sartu izandu

donostiarrik zeruan

nunbait ez zuten meriturikan

irabazitzen munduan

gaixoarentzat Jaungoikuaren

justizia dan moduan

kondenaturik aurkitzen ziran

haiek denak infernuan

Behin bat San Pedrok bultzaturikan

zeruetara sartu zan

ta berehala presa guztian

jende artean gorde zan

San Pedro berriz bila zebilen

nonbait azaltzen ote zan

ahalegin franko eginagatik

inondik ageri ez zan

Jaunak Pedrori modu honetan

eman zion errespuesta

donostiarra izanez gero

bilatzen txit gaitza ez da

Iriarena danbolinakin 

jotzen hastea da basta

pozik saltoka ekingo dio

zeruan dalako festa


Iriarena danbolinakin 

jotzen zirenean hasi

donostiarra denen artean

saltoka zuten ikusi

San Pedro berriz haren ondoren

egin baino le(he)n ihesi

harrapatu ta zeruetatik

infernura zuten jeitsi

Geroztik beti han aurkitzen da

infernuetan penatzen

bere zeruko paradisua

herritar denei kontatzen

halaxe dio “berriro banintz

ni berriz hola gertatzen

Iriarena joagatikan

ez naiz hasiko saltatzen”

NERE SENTIMENDUA (Antonio Urbieta)

Nere sentimendua 

nahi det deklaratu

Ameriketan nago

hau ezin ukatu

hemen eginagatik

ondo gobernatu

horkoaz egiten naiz

asko akordatu

Honuntz etorri nintzan

utzirikan ama

anai-arrebak eta

familia dan

egiteagatikan

desio nuena

geroztik triste dabil 

ai nere barrena

Hamazazpi urtetan

banuen segira

neska gazte guztiak

neroni begira

lurrik ikutu gabe

gorputzari gia

orduko arintasunak

asentatu dira


Gorputz ederra nuen

dantzari arina

baina ez da izaten

betiko egina

hemen eginagatik

orain a(ha)legina

ez gara libertitzen

orduan adina

Horko bizimoduaz

oso aspertua

onerako ziraden 

gure desiuak

orain atzera berriz

horrera pausuak

hemen bizi gerade

erdi mudatuak

Despedida dijua 

sei bertso hoiekin

anaia konformatu 

horrenbesterekin

nere gustua zer dan

nahi badezu jakin

beste horrenbeste jarri 

aio Joxe Joakin

AMA BEGIRA ZAZU (Koplak, Herrikoia)

Ama begira zazu

leihotik plazara

ni bezelakorikan

plazan bai ote da

Lai lai lai lai

plazan bai ote da

Begiak erne ditut 

bi zangoak arin

hoinbertze dohainekin 

ez nauke mutxurdin

Lai lai lai lai

ez nauke mutxurdin

Heldu den primaberan

arropa txuritan

ederra izanen naiz

mahai sainduetan

Lai lai lai lai

mahai sainduetan


Mutikoen artean

itzulinguruka

gizongaitzat badauzkat

dozenan hamaika

Lai lai lai lai

dozenan hamaika

Haurra ahalk badaite

hala izan bedi

lehen gure aldi zen

orain zuen aldi

Lai lai lai lai

orain zuen aldi

HEGOATIK IPARRERA (Xabier Amuriza)

Hegoatik iparrera

haizearen gudari

hegan nator eta badut

zer kontatu ugari

bihotzaren barreneko

sentimenduz naiz ari

arnas pixkat eman nahirik

gure Herri za(ha)rrari

Euskaldunak hiru gauza

maite zitu(e)n antzina

osasuna ardo za(ha)rra

etxean andre fina

ez zekin zer den gaurko

libre bizi ezina

hobe denok orain bostehun

urte jaio bagina

Nik bi gauza maite ditut

ta ez dakit zein aurren

bat da neure bizia ta 

Euskal Herria hurren

bizi bakar hauxe ere

eman leike pozarren

preso dugun herri za(ha)r hau

libre ikustearren


Zozo beltza kontuz dabil

egunsenti gorrian

ez baitaki zer gertatzen

zaigun Euskal Herrian

guk ere alai joko dugu

haritz baten gerrian

gaur neguan dugun Herri

honen udaberrian

Txoritxoen destinoak

jartzen nau atsekabez

kantaririk politenek

kaiola dute babes

euskaldunok libre bizi

nahi dugu txoriak lez

kantatzea maite dugu

baina kaiolarik ez

MAITE BAT MAITATZEN DET (Joan Inazio Iztueta)

Maite bat maitatzen det maitagarria

begi ederra du ta guztiz argia

daukat urruti

baina ezin dut kendu burutik

haren itxura

saldu al baliteke pisura

urrearen truke

nork erosi faltako ez luke

Hogeita lau legoaz nago aparte

bitartean badauzkat milioi bat ate

guztiak itxirik

nahi arren ezin egon ixilik

beti negarrez

nere maite-maitearen galdez

ote den bizi

bihotz-bihotzeko nere kontxexi


Egunez argi gutxi gauean ilun

konsuelorik ez da neretzat inun

maitea gabe

egin ote nadin haren jabe

oroitutzean

zenbat pena nere bihotzean

ditut igaro

maite dut eta ez da milagro

Ai hau bakardadea eta tristura

nere bihotz gaixua ezin piztu da

hain dago hila

beti dago konsuelo bila

bere artian

barrengo maitearen aldian

ordutxo biko

pena guztiak lirake hilko

BIRIBILA DA LURGAINA (Xabier Amuriza)

Biribila da lurgaina

itsasoa urdina

zerua ere berdina

euskaldunen aterpea 

haizea zen antzina

han Isturitz Altamira

hemen Santimamina

Anbotoko sorgina

gure arima dago harriz

eta haizez egina

Euskalduna Asiatik 

omen dator hain zuzen

kontsolatu gaitezen

gero jarri zuten haurrak

jaiotzea Parisen

gutxiena da noiz sortu

eta nondik gatozen

nondibait izango zen

behar dena non gagozen

eta nora goazen




Errekarik ez da inoiz

itzultzen sorlekura

mendiko sosegura

gure Herria hogeigarren

menderarte heldu da

hurbil egon hala urrun

itsasoaren muga

horrek ez du ardura

joan doan bitartean

ez da usteltzen ura

Abereak euki arren

adar eta ostiko

arnasa gabe ito

zezenaren azkena da 

jartzea belauniko

zutik dagoen bitartean

Herri hau ez da hilko

ez lurrak irentsiko

haitz artean bada ere

biziko da betiko

BETROIARENA (Xenpelar)

Bertso berriak jartzen

orain naiz abian

predikatzera noa

Euskal Herrian

betroi bat hartu nuen

Hernanin ferian

galantzia egingo

zuela agian

tristura begian

beti ahulerian

ez haren premian

nere famelian

Xenpelarrek dakizki 

Errenterian

Ostegun joan danian

hamabost Hernanin

betroiaren tratua 

genduan egin

Inazio saltzaile

erostuna Fermin

hemeretzi ezkutu

genion eragin

sabelean du min

inork ase ezin

artuari muzin

ez du nahi edozin

atzetik behar ditu

zazpi medezin


Kara iguala du

aurrean ta atzean

basurdea dirudi

zutik jartzean

kontsuelo bat badet

nere bihotzean

bizirik ateratzen

bada ilbeltzean

hori umatzean

esnea etxean

gazta abatsean

gazura arratsean

belarrak gizenduko du 

maiatzean

Begi bat itxua du

adar biak motzak

kriseilua dirudi

haren okotsak

ikaratutzen gaitu

eztularen hotsak

burlaka hasi zaizka

elizatik hontzak

sano dauzka hortzak

haginak zorrotzak

tristura bihotzak

dantzan dabil hotzak

ez dio onik egin

leku arrotzak

PUNTUKA ABESTU GENITUEN BERTSOAK

Porrua izatea

hau bai da tristea

beti mahai gainean

geldi egotea

ondoan kipula ta

naboa eukitzea

hori da desgrazia

niri tokatzea

eta inork ez du nahi 

ni hemen ikustea

Ni kipula naiz eta

zu baino hobea

zuri begira dago 

hemengo jendea

iguin aurpegi eta 

botakagurea

ematen duzu txerri

babalorea alea

zure usainarekin 

daukazu pestea

Hementxe nago neu be

kristoren naboa

zuek baino askoz ere

aho handiagoa

horretaz aparte naiz 

ni oso goxoa

denak daukazute ni

erosteko gogoa

Eroskira joateko 

daukat nik pasoa

Ixildu hadi nabo

hi ez haiz onena

ni letxuga naiz eta

ni naiz goxoena

zuek barazkiotan

paregabiena

berde-berdia naiz ta

koloretsuena

eta barazkietan 

apreziatuena


Hemen naiz kalabaza

benetan handia

nire barrua dago

pepitaz betia

letxugatxo batekin 

nahiz paregabia

tamainaz eta ere

inteligentziaz

eta Haloween-etan 

erabilgarria

Taloa ta txistorra 

hor bai bokata

San Andres eguneko 

tradizioa da

azoka bukatzeko

txakolina falta

denak mozkorturikan

etxera joan da

baina ez dagoenez

zortekoak gara

Barazkiak ixildu

zaitezte mesedez

nik erosi zaituztet

neure txanponez

ez zaitezte hasi

orain negarrez

lapikoan sartuta

beteko dut urez

ta nire tripa hontan 

daukazue babes

FRANTSEZ EUSKALDUN BAT (Txirrita)

Frantsez euskaldun bat etorri zait

ipinitzeko bertsuak

deklaratuaz haren etxian

gertatu diren kasuak

denak ez dira errezak baina

esango ditut batzuak

argitasuna ematen badit

gure jaun amorosuak

Nere barrengo sentimentuak

nahi ditut adierazi

zer estadutan gelditu naizen

inork nahi badu ikasi

izarra baino ederragoko

andrea joan zait ihesi

orain bi urte aldegin zidan

geroztik ez dut ikusi

Hogeita hamar urte daukazkit

oraindik franko gaztia

eta andreak bi gutxiago

hau bizimodu tristia

hark neri egin dizkidan gauzak

estekuak ez dia

txurrero batek engainatuta

eraman dit emaztia

Behar bezala funtzionatzen

ez dago errez fabrika

lau urte pasa elkarrekin da

ez dugu izan haurrikan

ahalegin egin faltan ez daukat

kontzientzian zorrikan

orain Parisen txurruak saltzen

han omen dabil korrika


Txurreruaren lan sentzilua 

da asko irabazteko

horrek behinik behin ez du egiten

mantendu eta jazteko

andrearekin alkar hartuta

ni modu hontan uzteko

bi kristau gaizto nahikoak diraz 

baztar guztiak nahasteko

Ni emazteak utzi ninduen

estadu triste batian

beste batekin aldegin zidan

hainbat beretzat kaltian

txurruak janaz ederki dabil

diruak ahitu artian

zer esan behar ote dit neri

josafatara joatian

Ez det milagro edukitzia

malkoz beteta muxuak

kabi ta guzti ihes egin dit

tamaino hortako uxuak

nik berriz inon ikusten badet

adituko du gaxuak

non ote dira garain bateko 

gure hizketa goxuak

Txurreru hori zer gizona dan

sinestu entzun duguna

lana egiteko gogoua falta

eta mingaina leguna

bedeinkatua izan dedila

aldegin zuten eguna

gizarajuak harrapatu du

bere moduko laguna

ATHARRATZEKO JAUREGIKO ANDREA

Ozaze jaurgainian bi zitroin doratü

Atharratzeko jaunak bata dü galdatü

üken du arrapostu ez direla huntü

huntürik direnian batto ükenen dü

Portaliala joan zite ahizpa maitia

ingoiti horra düzü Atharratzeko jauna

otoi erran izozü ni eri nizala

zazpi egün horietan ohian nizala

Bai bena enukezü hortan sinetsia

hari erraiten badot zü eri zinala

zazpi egun horietan ohian zinala

bera nahi dükezu jin zu ziren lekila

Ahizpa jaunts ezazü arrauba xuria

nik ere jauntsiren dit ene zaia berria

ingoiti horra düzü zure senargeia

botzik kita ezazü zure sor-etxia

Klara zoaza orain salako leihora

iparra ala hegoa denentz jakitera

iparra baldin bada goraintzi salari

ene korpitzaren xerka jin dadila sarri


Ama joanen gira oro elkarrekin

etxerat jinen zira xangri handirekin

bihotza kargatürik begiak bustirik

eta züre alaba tunban ehortzirik

Ozazeko zeiniak dü arrapikatzen

jaurgaingo anderia herritik partitzen 

haren peko zaldia ürrez da zelatzen

hango ttipi handiak beltzez dira bestitzen

Atharratzeko hiria hiri ordoki

ur handi bat badüzu alde batetik

errege bidia erdi-erditik

Maria Maddalena beste aldetik

Ama saldü naüzü biga bat bezala

bai eta desterratü oi Españiala

aita bizi üken banü ama zü bezala

ez nindüzün ezküntüren Atharratzeko salala

IKUSTEN DUZU GOIZEAN (Elizanburu)

Ikusten duzu goizean 

argia hasten denean

menditto baten gainean

etxe ttipitto aitzin xuri bat

lau haitz ondoren erdian

xakur xuri bat atean

iturriño bat aldean

han bizi naiz ni bakean

Nahiz ez den gaztelua 

maite dut nik sorlekua

aiten aitek hautatua

etxetik kanpo zait iduritzen

nonbait naizela galdua

nola han bainaz sortua

han utziko dut mundua

galtzen ez badut zentzua

Etxean ditut nereak

akilo aitzur goldeak

uztarri eta hedeak

iazko bihiez ditut oraino

zoko guziak beteak

nola iragan urteak

emaiten badu bertzeak

ez gaitu hilen goseak


Landako hirur behiak

esnez hanpatu ditiak

ahaxe eta ergiak

bi idi handi kopeta zuri

bizkar beltz adar handiak

zikiro bildots guriak

ahuntzak eta ardiak

nereak dira guziak

Ez da munduan gizonik

erregerik ez printzerik

ni bezain urusa denik 

badut andrea badut semea

alaba ere badut nik

osasun ona batetik

ondasun asko bestetik

zer behar dut gehiago nik?

Piarres ene semea 

nahiz oraino gaztea

da mutiko bat ornea

goizean goizik bazken erdira

badarama artaldea

segituz ene bidea

nola baitu egitea

ez du galduko etxea

ITSASO HORI DAGO ZATARRA (Xabier Amuriza)

Itsaso hori dago zatarra

nire oihua eta negarra

untzi bat horra non azaltzen den

nik behar nuen izarra

oraintxe sartu zait arra

berriz piztutzeko garra

baina hau da zoritxarra

ikusi naute aurrean eta 

ai hau destino baldarra

laguna ondotik pasatu eta

nik hemen ito beharra

Une honetan ez dago errez

hemen jartzea oso haserrez

itsasoaren erdian nago

laguntza horren beharrez

untzi bat hor daukat aurrez 

lehenengo hasi naiz negarrez

ta azkenean didarrez

nora zoazte hemen utzita

nora zuen gizalegez

bihotz apurrik hor baldin bada

salbatu otoi mesedez




Urak bete dit ia sabela

ito zorian nago honela

untzi handi bat pasatzen eta

niri ukatu batela

hau da hilaren eskela

edo zer esan bestela

hori da bihotz ustela

biziagatik oso gustora

galduko nuke txapela

baina munduak hor jakingo du

kriminalak zaretela

ANDRES MITXELENAK BERE ANDREGAIARI (Andres Mitxelena)

Mila urte pasata

bederatziehun

aurten zazpigarrena

broman pasa zagun

dama gazte polit bat

ustez neukan lagun

gazte-gaztea zela

egina ezagun

mingainez alegrea

amodioz ilun

Zelestina daduka

dama horrek izena

Aranon bertan jaio

ta han bizi dena

andres horreri kanta

jartzen hasi dena

ez izan baldin balitz

alaja zuzena

nik hola mendratzen det

merezi duena

Etxetik Hernanira 

joan ginen oinez

bidean hitz potxolo 

ederrak esanez

Donostira tranbia

noiz zegoen galdez

frantsesakin igual

hasitzen zen ingles

erderaz ere fuerte

nahiz bat e(re) jakin ez

Tranbi hartan sartuta 

jo degu Donosti

Bulebarrera joan da

paseatzen hasi

gero Bretxatik buletan 

kaleak ikusi

eskuineko besotik

egin zidan imurtzi

zapata pare txatik

behar didazu erosi


Zapata haiek hartuta 

bazkaltzera fonda

galdezka abaniko

almazena non da

hurare erosi nion

neskatx horri junda

beros freskatzeko

izugarri on da

nere kontura horrek

pasatu du broma

Donostira joan da

musikan lehenbizi

balsean hasi ginen 

poliki-poliki

ingelesez hainbeste

hortan (er)e badaki

gero errefreskoa

zerbeza ta guzti

handik aurrerakoak

guk bestek ez daki

Hurrengo egunean 

jo degu Hernani

tranbian mano-a-mano

begira alkarri

han erosi nituen

sei painuelo zuri

agua koloniatik

beste botila bi

orduan zapuztu zen 

nere birjin hori

Aranon jaioa naiz

askok dakitena

ongi egin ta gaizki

pagatu nautena

igualak zarete

kuadrila dena

Zelestinak badauka

gaur nik a(d)ina pena

Aranon bizitzen da 

Andres Mitxelena

GARAI BATEAN (Andoni Egaña)

Garai batean mendi puntetan

egiten nu(e)n hegan lasai

zoritxarreko eskupeta bat

han zego(e)n noiz jetsiko zai(n)

bide ertzean aurkitu nin(d)u(e)n

neronen odoletan blai

pittin bat sentitzeko gai

nola genuen nolanahi

nik uste nuen pertsona denak

genituela gure etsai

gizon gaiztoak badira baina

jator askoak ere bai

Pentsatzen nuen bide ertzean

geldituko naiz bihotza

hego azpitan odol gorria

mokoan zerbait berdotza

eta gainera une haietan

nagusitu zen izotza

hura dardara ta hotza

txori gaixoen morrontza

gizon jator bat errukitu zan

laguntzeko ez zen lotsa

beste guztiek behar dezute

gizon horrek dun bihotza 


Bere etxean eduki nin(d)u(e)n

pixkat sendatzen jardunik

bihotz gabeak ez du hartuko

halako eginkizunik

munduan ez da falta pertsona

aldrebes eta lizunik

le(he)n(ag)o ez neukan kemenik

ta orain nago lerdenik

pertsona horri inortxok eman

ez zion honen ordenik

hutsaren truke egin zendunez

asko maitatzen zaitut nik

IA GURIAK EGIN DU (Xenpelar)

Okasiua prestatzen

lotan daudenak esnatzen

ez zait neri gustatzen

malizian jostatzen

inorekin ibiltzia

hark merezi du hiltzia

Ia guriak egin du

badegu zeinek agindu

ez oraindik humildu

alkarrengana bildu

gerra nahi duen guzia

berari kendu bizia

Gerraren bila gautegun

etsaiak harturik lagun

arrazoi ote degun

edo zer datorkigun

hasitzerako pentsatu

fusilak nola dantzatu


Ez naiz ni gerraren zale

baizik bakearen alde

zeinek nahi duen galde

berari tira dale

bala bat sartu buruan

aspertuko da orduan

Umildadean alkarri

errespetua ekarri

lege eder bat jarrri

bizi gaitezen garbi

hori desio nuke nik

isuri gabe odolik


Gaitzak gerade umiltzen

eta pakean unitzen

ez da errez ibiltzen

anaiak elkar hiltzen

zer dan entenditu gabe

hortan galduko gerade

Gu gera hiru probintzi

lehengo legerik ez utzi

hoieri firme eutsi

naiz hanka bana hautsi

jaioko dira berriak

gu gera Euskal Herriak

JUANA BIXENTA OLABE (Bilintx)

Nagusi jauna hauxen da lana

amak bidaltzen nau berorrengana

ai! bidalduko bazinduke maiz

zu ikusita kontsolatzen naiz

sinista zazu

oso zoraturikan naukazu

horren polita nola zara zu?
Amak esan dit etxeko errenta

pagatzeko dirurik ez zuen ta

ia egingo dion mesede

hilabetian gehienaz ere

itxoitia

bada zierto dala ematia

pasa baino lehen hilabetia

Logratutzia errex halare
nahiz hori ta beste zernahi gauza ere

seguru dala esan amari

zu baldin bazatoz mandatari

dudarik gabe

nere borondatiaren jabe

ze zera Juana Bixenta Olabe


Beraz bertatik noa etxera

poz handi bat amari ematera

orain adio nagusi jauna

presaka joan bihot amagana

ez zuazela

portatu zaite nik nahi bezela

gaur etxera joan ez zaitezala

Gainera berriz Joana Bixenta

utziko dizuet etxeko errenta

kitto zor didazuten guzia

kunplitzen banazu kutizia
lotsa gogorra

sufritzen dago gaur nere onra

penaz malkuak darizkit horra

Berriz nik egin zuri ofensa

arren holakorik ez bada pentsa

zaukazkit neskatxa fin batentzat

eta gusto handiz emaztetzat

hartuko zaitut

bihotzetikan esaten dizut

zuretzat ona baderizkizut

TXANTXANGORRIA (Xabier Amuriza)

Negua horra dago

jaunak etorria

txoritxo bat saltoka

ez da berria

lumak harroak eta 

paparra gorria

horixe da neronen

amets iturria

nire aldarria

eskari garbia

hor dago jarria

pozen oinarria

ongi etorri hadi 

txantxangorria

Bere itzala han du 

gaineko arbola

badaki zeharkatzen

beko ujola

maite pisua nahiz

artzainen etxola

esan dudan ez da 

jaunak parabola

txori hori hola

ikusiz dagola

ez dakigu nola

gintezken kontsola

kanta zak eta ez hadi 

ixil inola


Txantxangorria degu

oso txori fina

neguan e(re) laguntza

den krabelina

elur zuri gainean

ai zer atsegina

ez haiz kantari abila

hala ere berdina

guretzat egina

haizela jakina

hona nere grina

barruko burdina

kanta zak libre nahi ta

izan ezina

